
ABSTRAK

Pendidikan pemakanan sihat pada peringkat umur yang awal memainkan peranan penting dalam usaha memastikan 
tumbesaran kanak-kanak yang optimum. Salah satu kaedah adalah penggunaan bahan pendidikan yang bersesuaian 
dengan peringkat umur. Kajian ini adalah bertujuan untuk menilai keberkesanan buku interaktif, yang telah diuji 
kesesuaiannya oleh pakar kandungan, sebagai bahan pendidikan pemakanan dalam meningkatkan pengetahuan 
pemakanan sihat dalam kalangan kanak-kanak prasekolah. Kajian kuasi-eksperimen ini telah melibatkan 116 kanak-
kanak prasekolah yang berumur antara empat hingga enam tahun (60±10 bulan) daripada lima buah tadika di sekitar 
Bangi, Selangor. Subjek dibahagikan, secara rawak, kepada kumpulan intervensi (n=58) dan kumpulan kawalan 
(n=58), di mana hanya kumpulan intervensi didedahkan kepada buku interaksi. Borang soal-selidik keberkesanan 
dengan jumlah skor 32 telah digunakan dalam kajian ini pada tiga peringkat penilaian, iaitu sebelum (Pre-test), sejurus 
selepas (Post-test I) dan seminggu selepas (Post-test II), di mana Post-test I hanya dilakukan pada subjek kumpulan 
intervensi. Min skor bagi Pre-test yang diperoleh oleh kumpulan intervensi adalah 25±5 dan 26±4 oleh kumpulan 
kawalan. Selepas intervensi, min skor kumpulan intervensi dalam Post-test I telah meningkat kepada 29±4 dan kekal 
semasa Post-test II. Manakala, tiada perubahan min skor bagi kumpulan kawalan (26±5) bagi Post-test II. Kumpulan 
intervensi menunjukkan peningkatan tahap pengetahuan yang signifikan (p<0.001) selepas pendedahan kepada buku 
interaktif dan perbandingan kesan kumpulan*masa. Kajian ini telah membuktikan bahawa buku interaktif berpotensi 
berkesan dan sesuai sebagai bahan pembelajaran pemakanan sihat dalam usaha meningkatkan tahap pengetahuan 
pemakanan kanak-kanak prasekolah.

Kata kunci: Keberkesanan; pendidikan pemakanan; buku interaktif; pra-sekolah

ABSTRACT

Nutrition education on healthy eating during childhood plays an important role in ensuring healthy growth process of 
children. One method of doing so is by using age-appropriate education tools. This cross-sectional, quasi-experimental 
study was to assess the effectiveness of interactive book, which had its content appropriateness assessed, as an education 
tools in improving knowledge level on healthy diet among preschoolers. 116 subjects aged 4-6 years (60±10 months) 
were recruited and randomly grouped into intervention group and control group (each with 58 subjects) from five 
kindergartens in Bangi, Selangor where only those subjects from intervention group were exposed to the interactive 
book prepared prior to this study. A same set of questionnaires, with a total score of 32, was used to assess changes in 
subjects’ knowledge levels at Pre-test (before intervention), Post-test I and Post-test II (one-week after Pre-test), where 
Post-test I only involved subjects from intervention group. At Pre-test, the intervention group scored 25±5, while the 
control group scored 26±4. After intervention, mean score for intervention group increased to 29±4 for both Post-test I 
and Post-test II; whereas it remained relatively unchanged for control group for Post-test II (26±5). Significant increase 
in knowledge level (p<0.001) was found in intervention group, both after intervention and effect of group*time, 
compared to control group (p=0.077). Hence, this study proved that interactive book could potentially be an effective 
education tool in nutrition education and improving knowledge level on healthy diet among preschoolers and children.

PENDAHULUAN

Beberapa masalah pemakanan utama yang dikenal pasti 
dalam kalangan kanak-kanak adalah kurangnya 
pengambilan buah-buahan dan sayur-sayuran dari saranan 
yang dinyatakan dalam Garispanduan Pemakanan Malaysia 
bagi Kanak-kanak dan Remaja (NCCFN 2013). Didapati 
pengambilan buah-buahan dan sayur-sayuran di kalangan 
kanak-kanak hanyalah separuh daripada bilangan hidangan 
yang disyorkan, serta kurang daripada satu per lima subjek 
kajian yang mencapai saranan pengambilan (dua atau tiga 
hidangan sehari) buah-buahan dan sayur-sayuran harian 
(Chong et al. 2017; Kim et al. 2014; Mohd Shariff et al. 
2015). Corak pemakanan yang diasah dan diamalkan sejak 
kecil berpotensi untuk kekal sehingga dewasa (Maynard 
et al. 2006). Selain itu, kanak-kanak juga kurang 
pengambilan bijirin penuh, dengan purata pengambilan 
yang kurang daripada tiga gram per hari (Ak et al. 2015).

Pengetahuan tentang pemakanan sihat dianggap 
bermanfaat bukan sahaja dalam melakukan pilihan 
makanan terutamanya dalam pengurangan berat badan 
yang sihat tetapi juga mengenai implikasi kepada kesihatan 
bagi jangka masa panjang (Bargiota et al. 2013). Terdapat 
pelbagai faktor yang mempengaruhi tabiat pemakanan 
kanak-kanak, dan antara yang utama adalah pengaruh 
keluarga semasa mereka masih kecil (Pollard et al. 2011). 
Walaubagaimanapun, faktor pengaruh ibu bapa menjadi 
kurang apabila anak-anak mula memasuki alam 
persekolahan yang mana faktor lain seperti rakan sebaya 
(Hendy & Raudenbush 2000) turut mempengaruhi tabiat 
makan kanak-kanak samada secara positif atau sebaliknya.

Selain itu, kajian lepas (Baharudin et al. 2019; 
Khambalia et al. 2012) telah menunjukkan kewujudan 
masalah malnutrition dalam kalangan kanak-kanak 
tempatan. Hal ini menunjukkan kepentingan sesuatu 
intervensi yang berkesan untuk mencegah masalah ini 
daripada berterusan khususnya di Malaysia amat diperlukan 
dan hendaklah mensasar tingkah laku yang boleh diubah 
berkaitan dengan kesihatan dan pemilihan makanan yang 
sihat (Mok et al. 2018; Wafa et al. 2011), contohnya 
penglibatan diri dalam senaman. Namun, sehingga kini 
tiada yang mensasarkan kumpulan umur prasekolah, 
sedangkan pemakanan yang sihat pada zaman kanak-kanak 
adalah penting dan perlu dititikberatkan supaya dapat 
menjamin kesihatan mereka yang berpanjangan (Corkins 
et al. 2016).

Berdasarkan kajian-kajian lepas seperti Koo et al. 
(2018), Mendelson et al. (2017) dan Ruzita et al. (2007), 
program intervensi yang bersesuaian berpotensi membantu 
memperbaik tahap pengetahuan pemakanan dalam 
kalangan kanak-kanak. Terdapat juga kajian (Dłużniak-
Gołaska et al. 2019; Lua & Wan Putri Elena 2012; 

Nekitsing et al. 2018) yang membuktikan keberkesanan 
kaedah pendidikan interaktif berpotensi meningkatkan 
pengetahuan tentang pemakanan dalam kalangan kanak-
kanak.  Sehingga kini, masih tiada kajian tempatan yang 
menggunakan buku interaktif sebagai bahan intervensi 
pendidikan pemakanan bagi kanak-kanak pra-sekolah 
dalam memastikan pengambilan makanan yang sihat. 
Justeru, kajian ini dijalankan bertujuan untuk menilai 
keberkesanan buku interaktif dalam meningkatkan 
pengetahuan pemakanan sihat dalam kalangan kanak-
kanak prasekolah.

KAEDAH KAJIAN DAN BAHAN

REKA BENTUK KAJIAN

Kajian ini berbentuk kajian keratan rentas dan kuasi-
eksperimen dijalankan pada tahun 2019 yang melibatkan 
seramai 116 subjek berumur empat hingga enam tahun dari 
lima buah tadika swasta di sekitar Bangi. Subjek 
dibahagikan kepada dua kumpulan iaitu kumpulan 
intervensi dan kumpulan kawalan dengan pensampelan 
bertujuan di mana bilangan subjek setiap kelas adalah sama 
bagi kedua-dua kumpulan. Kriteria penerimaan ialah 
kanak-kanak yang berumur 4-6 tahun, belajar di tadika dan 
boleh memahami asas Bahasa Melayu dan Bahasa Inggeris. 
Kriteria pengeculian adalah kanak-kanak yang mengalami 
kesukaran pembelajaran seperti Sindrom Kurang Daya 
Tumpuan dan Hiperaktif (ADHD) dan autisme (ASD).

Kelulusan etika diperolehi daripada Jawatankuasa 
Etika Penyelidikan Universiti Kebangsaan Malaysia 
(UKMREC) (NN-2019-036) dan kebenaran untuk 
menjalankan kajian ini diperolehi daripada pihak Jabatan 
Akademik Children Islamic Centre (CIC). Surat maklumat 
kajian serta borang kebenaran menjalankan penyelidikan 
dihantar kepada ketua cawangan setiap tadika terlibat bagi 
diedarkan kepada ibubapa/penjaga pelajar tadika. 
Penjelasan tentang kajian secara lisan turut diberikan 
kepada guru tadika dan kanak-kanak sebelum kajian 
dijalankan.

REKA BENTUK BUKU INTERAKSI DAN 
BORANG SOAL SELIDIK

Buku interaktif yang dibentuk oleh pelajar Program Ijazah 
Sarjana Muda Dietetik (dengan Kepujian), Universiti 
Kebangsaan Malaysia, dengan tujuan untuk meningkatkan 
pengetahuan dan kesedaran pemakanan dalam kalangan 
kanak-kanak tadika digunakan dalam kajian ini. Buku 
interaktif ini mempunyai empat bahagian dengan aktiviti 
mengikut topik yang berbeza: Healthy vs Unhealthy, 

Macronutrient Division, It’s Mealtime! dan Healthy Plate 
Model. Penggunaan buku ini melibatkan bimbingan 
daripada ibubapa, guru atau orang dewasa dalam 
menjalankan setiap aktiviti yang disediakan. Seramai tiga 
hingga lima orang kanak-kanak (sebagai satu kumpulan) 
dilibatkan dalam setiap sesi dan setiap sesi mengambil 
masa sekurang-kurangnya lima hingga sepuluh minit. 
Permainan buku ini dimulakan dengan kanak-kanak 
memilih salah satu watak di belakang penutup Foodbox. 
Terdapat empat watak yang berbeza iaitu lobak merah, 
brokoli, pisang dan epal. Setiap watak mewakili aktiviti di 
dalam buku ini dan kanak-kanak perlu menyelesaikan 
aktiviti bagi watak yang mereka pilih. Setelah selesai, 
kanak-kanak perlu melekatkan watak tersebut di halaman 
akhir buku interaktif. Kemudian, mereka perlu memilih 
watak lain yang masih tersisa dan langkah ini akan diulang 
sehingga kanak-kanak berjaya menyelesaikan semua 
aktiviti di dalam buku ini. Proses pembelajaran berlangsung 
sepanjang permainan dimainkan di mana penjelasan 
diberikan bagi setiap pilihan yang dibuat oleh kanak-kanak 
yang terlibat dalam permainan buku interaktif ini.

Penilaian keberkesanan dijalankan sejurus selepas 
tamat permainan buku interaktif ini dengan pengagihan 
borang soal selidik kepada kanak-kanak yang terlibat. 
Borang ini dibentuk berdasarkan topik buku interaksi dan 
disemak oleh pakar bidang. Borang ini diisi dengan kaedah 
mewarna, menanda, menyambung dan mengisi tempat 
kosong. Terdapat empat soalan bagi empat topik, masing-
masing, membawa jumlah skor 16, 3, 10 dan 3. Setiap satu 
jawapan yang betul membawa satu markah dan jumlah 
skor keseluruhannya adalah 32. Borang soal-selidik ini 
diagihkan kepada kedua-dua kumpulan kawalan dan 
kumpulan intervensi dan perbezaannya dikira.

SUBJEK KAJIAN

Saiz pensampelan telah dikira menggunakan formula 
Snedecor and Cochran (1989), dengan nilai konstan (C) 
10.51 (pada α=95% dan β=80%), nilai sisihan piawai (s) 
3.0 dan nilai saiz kesan (d) 1.45 (disesuaikan daripada 
kajian Ruzita et al. 2013), dan kadar keciciran sebanyak 
10%. Jumlah saiz sampel yang diperolehi adalah seramai 
104 subjek, dengan 52 subjek bagi setiap kumpulan. Di 
akhir kajuan, sampel yang telah diperoleh adalah seramai 
116 orang, dengan 58 subjek dalam kumpulan intervensi 
dan 58 subjek dalam kumpulan kawalan.

Data antropometri subjek diambil pada awal kajian; 
dengan ketepatan satu titik perpuluhan bagi tinggi (cm) 
dan berat (kg) dengan menggunakan alat Seca® 206 
Bodymeter (Jerman) dan Tanita® Digital Scales Model 
HD-309 (Jepun) masing-masing. Ukuran ketinggian dan 
berat subjek diambil tanpa kasut dan stokin serta berdiri 

pada satah Frankfurt. Kemudian indeks jisim tubuh mereka 
akan dikira dan dikategorikan kepada kekurangan berat 
badan, normal, berlebihan berat badan dan obesiti 
berdasarkan piawai Centers for Disease Control and 
Prevention (CDC) (Kuczmarski et al. 2000).

FASA KAJIAN

Kajian ini dibahagikan kepada dua fasa, (1) Fasa I: 
Pengesahan Kandungan, (2) Fasa II: Ujian keberkesanan. 
Pada Fasa I, pengesahan kandungan buku interaktif telah 
dibuat oleh lima orang pakar kandungan yang terdiri 
daripada pensyarah dalam bidang Dietetik dan Sains 
Pemakanan. Borang kesesuaian kandungan yang 
mengandungi 10 soalan dan berkaitan dengan kesesuaian 
buku interaktif telah disediakan bagi penilaian oleh pakar 
kandungan. Pilhan secara skala Likert bagi setiap soalan, 
masing-masing adalah skor satu (sangat tidak memuaskan), 
skor dua (tidak memuaskan), skor tiga (neutral), skor empat 
(memuaskan) dan skor lima (sangat memuaskan). Min skor 
bagi setiap soalan telah disenaraikan pada Jadual 2.

Fasa II adalah ujian keberkesanan yang dijalankan di 
lima buah tadika di sekitar Bangi. (tiga kumpulan 
intervensi, dua kumpulan kawalan). Kedua-dua kumpulan 
telah diberikan borang soal selidik pra-ujian. Setelah selesai 
menjawab borang soal selidik, hanya kumpulan intervensi 
didedahkan kepada buku interaktif dan seterusnya, 
menjawab borang soal selidik yang sama sebagai “pasca-
ujian I”. Seminggu selepas intervensi, subjek dari 
kumpulan intervensi menjawab borang soal selidik yang 
sama bagi menilai tahap kekekalan pengetahuan mereka 
(pasca-ujian II). Bagi kumpulan kawalan - yang tidak 
didedahkan dengan buku interaktif, borang soal-selidik 
yang sama diberikan selang seminggu, di mana jawapan 
tersebut akan dinilai sebagai “pasca-ujian”.

ANALISA STATISTIK

Data yang telah dikumpulkan sepanjang kajian ini telah 
dianalisa menggunakan Statistical Products and Service 
Solution (SPSS) versi 25.0. Ujian seperti Shapiro-Wilks, 
histogram dan boxplot telah digunakan untuk mengkaji 
normality data. Data deskriptif digunakan bagi data 
demografik serta data pra-, pasca-ujian I dan pasca-ujian 
II. Data kategorikal akan dianalisa secara kekerapan dan 
frekuensi, manakala data jenis taburan (seperti umur) akan 
dianalisa secara min ± sisihan piawai. Selepas pengumpulan 
data yang lengkap, ujian-ujian Pearson’s Chi-square, 
independent t, t berpasangan dan One-way Repeated 
Measures ANOVA akan digunakan untuk menilai sama-ada 
terdapat perbezaan data keseluruhan yang signifikan.  
Perbezaan yang signifikan ditetapkan pada julat p<0.05. 

Hasil kajian akan ditunjukkan dalam bentuk visual yang 
bersesuaian, seperti jadual, carta atau graf.

HASIL KAJIAN

Kajian ini telah dijalankan di lima buah tadika swasta di 
sekitar Bangi di mana bilangan subjek seramai 116 kanak-
kanak yang diperlukan telah berjaya dicapai (58 orang bagi 
kumpulan intervensi dan 58 orang bagi kumpulan 
kawalan). Jadual 1 menunjukkan terdapat tiada perbezaan 
signifikan antara subjek bagi aspek sosiodemografi.

Jadual 2 menunjukkan pakar kandungan memberikan 
penilaian “memuaskan” bagi penggunaan bahasa, warna 
gambar dan kaedah interaktif manakala penilaian amat 
“neutral/biasa” bagi kesesuaian dan pengaturan isi, tahap 
bebanan maklumat kepada subjek dan daya tarikan kepada 
subjek. Skor keseluruhan buku interaktif ini ialah 3.4±0.5, 
iaitu antara kategori “neutral” dan “memuaskan”. Beberapa 
penambahbaikan juga telah dilakukan pada buku interaktif 
berdasarkan komen-komen pakar kandungan seperti 
penggunaan perkataan, gambar dan bahasa serta 
memasukkan bahagian pengenalan yang ringkas pada 

JADUAL 1.  Profil sosiodemografi dan ciri-ciri fizikal subjek, n (min ± sisihan piawai)

Aspek Kumpulan Intervensi Kumpulan Kawalan Jumlah Nilai pa

n=58 n=58 n=116
Umur, tahun; n (%) 1.000

4 13 (22.4) 13 (22.4) 26 (22.4)
5 23 (39.7) 23 (39.7) 46 (39.7)
6 22 (37.9) 22 (37.9) 44 (37.9)

Umur, bulan 58 ± 10 58 ± 10 60 ± 10 0.946b

Jantina; n (%) 0.192
Lelaki 28 (44.4) 30 (56.6) 58 (50.0)

Perempuan 35 (55.6) 23 (43.4) 58 (50.0)
Ketinggian, cm 105.8 ± 6.4 106.1 ± 2.8 105.9 ± 6.6 0.769b

Berat badan, kg 17.3 ± 3.8 16.6 ± 2.8 16.9 ± 3.3 0.242b

Berat-bagi-ketinggian; 
n (%)

0.149

Kekurangan berat badan 13 (22.4) 14 (24.1) 27 (23.3)
Normal 39 (67.2) 43 (74.1) 82 (70.7)

Berlebihan berat badan 6 (10.4) 1 (1.8) 7 (6.0)
IJT-bagi-umur; n (%) 0.163

Kekurangan berat badan 14 (24.1) 13 (22.4) 27 (23.3)
Normal 34 (58.6) 42 (72.4) 76 (65.5)

Berisiko berlebihan berat 
badan

4 (6.9) 2 (3.4) 6 (5.2)

Berlebihan berat badan/
Obese

6 (10.4) 1 (1.8) 7 (6.0)

a Analisa Pearson’s Chi-square
b Analisa ujian independent t 

buku. Beberapa penambahbaikan pada buku interakrif dan 
borang soal-selidik keberkesanan berdasarkan komen 
daripada pakar kandungan dan kanak-kanak (Fasa I) telah 
dilakukan, seperti segi tatabahasa, kurangkan penggunaan 
jargon (seperti macronutrient) dan menyediakan arahan 
pada buku interaktif.

Jadual 3 menunjukkan min skor bagi ketiga-tiga ujian 
bagi kumpulan intervensi (N=58) dengan menggunakan 
ujian one-way repeated measures ANOVA. Normaliti bagi 
data telah dikenalpasti melalui pemeriksaan kaedah 
boxplot, histogram dan tahap kepencongan (skewness); 
FMAX = 1.828 membuktikan kehomogenan varians dan ujian 
Greenhouse-Geisser menunjukkan anggapan kesferaan 
tidak terganggu. Analisa menunjukkan terdapat perbezaan 
dan perubahan dalam min skor antara ketiga-tiga ujian 
dalam kumpulan intervensi, F (2, 144) = 26.239, p<0.001, 
nilai partial η2 = 0.315.

Jadual 4 menunjukkan, skor pra-ujian dan pasca-ujian 
antara kedua-dua kumpulan, terdapat perbezaan yang 
signifikan dengan F (1, 144) = 16.457, p<0.001 dan nilai 
partial η2 = 0.126.   Ujian t berpasangan telah membuktikan 
wujudnya perbezaan signifikan (p<0.001) dalam kumpulan 

JADUAL 2.  Min skor penilaian pakar kandungan terhadap buku interaktif

Aspek Skor (Min ± sisihan piawai)
Penggunaan Bahasa 3.6 ± 0.9
Penggunaan warna 3.8 ± 1.1

Penggunaan gambar 3.8 ± 1.1
Penggunaan kaedah interaktif 3.6 ± 1.1

Kesesuaian isi 3.4 ± 1.1
Kesahihan isi 4.0 ± 0.7
Pengaturan isi 3.4 ± 1.1

Tahap bebanan maklumat kepada subjek 3.0 ± 1.0
Daya tarikan kepada subjek 3.4 ± 0.5

Keseluruhan 3.4 ± 0.5

JADUAL 3. Perbandingan perbezaan antara ujian pada Kumpulan Intervensi 

Kumpulan Intervensi (N=58) Nilai p Partial η2

Pra-ujian Pasca-ujian I Pasca-ujian II
Skor (Min, 

sisihan piawai)
25 ± 5 29 ± 4 29 ± 4 <0.001* 0.315

* Nilai p<0.05 menunjukkan perbezaan yang signifikan berdasarkan ujian One-way Repeated Measures ANOVA

JADUAL 4. Perbandingan antara ujian dalam dan antara Kumpulan Intervensi (A) dan Kumpulan Kawalan (B)

Skor 
(Min ± sisihan piawai)

Kumpulan Perbezaan Nilai p kumpulan*masa Partial η2

A  
(N=58)

B  
(N=58)

Pra-ujian 25 ± 5 26 ± 4 3 ± 4* <0.001# 0.126
Pasca-ujiana 29 ± 4 26 ± 5  0 ± 5

*Perbandingan yang signifikan (p<0.001) berdasarkan ujian t berpasangan.
#Nilai p<0.001 menunjukkan perbandingan yang signifikan berdasarkan Two-way Mixed Measures ANOVA
aBerkenaan skor pasca-ujian II (Kumpulan Intervensi) dan pasca-ujian (Kumpulan Kawalan)

intervensi, tetapi tiada perubahan signifikan dalam 
kumpulan kawalan.

PERBINCANGAN

Kajian ini dijalankan bagi melihat keberkesanan buku 
interaktif dalam meningkatkan pengetahuan pemakanan 
dalam kalangan kanak-kanak pra-sekolah. Di Malaysia, 
bahan pembelajaran yang bersesuaian dengan umur pra-
sekolah adalah sangat terhad terutamanya yang berfokus 
kepada pendidikan pemakanan sihat. Berdasarkan National 
Health and Morbidity Survey (2015), prevalens kanak-
kanak obesiti di Malaysia telah meningkat dari 5.4% pada 
tahun 2006 kepada 11.9% pada tahun 2015 (Koo et al. 
2018). Tetapi, hasil kajian ini tidak menunjukkan perbezaan 
yang signifikan antara data antropometri yang 

berkemungkinan wujudnya persamaan latar belakang 
subjek terlibat (seperti tempat tinggal di kawasan 
perbandaran).

Penggunaan bahasa, warna dan gambar memainkan 
peranan penting dalam penyediaan sesuatu alat pendidikan. 
Noiwa & Norcio (2006) menyatakan bahawa warna boleh 
mempengaruhi perhatian visual bagi konteks sesebuah alat 
pendidikan semasa pembacaan dan penggunaan oleh 
pengguna. Selain itu, adalah dicadangkan supaya 
mengurangkan ataupun mengelakkan penggunaan bahasa 
yang susah difahami oleh pengguna (Dickinson et al. 2001; 
Meade & Smith 1991). Penggunaan gambar atau rajah 
yang bersesuaian dalam sesebuah alat pendidikan juga 
boleh menangkap perhatian pengguna semasa penggunaan 
alat tersebut (Hoffman & Worrall 2004; Rohret & Ferguson 
1990; Wang et al. 2004). Selain itu, pengaturan dan 
kesahihan isi juga berperanan penting dalam sesebuah alat 
pendidikan (Vahabi & Ferris 1995). Maklumat-maklumat 

yang ingin disampaikan melalui alat tersebut hendaklah 
diatur berdasarkan kepentingannya kepada penggunanya 
(Bernier 1993), boleh membawa maksud yang sepatutnya 
(Manning 1981) dan berfakta. Adalah lebih baik jika 
terdapat penglibatan pengguna bagi sesuatu alat pendidikan 
semasa pembentukan alat tersebut (Currie et al. 2000). 
Faktor-faktor yang tersebut boleh mempengaruhi tahap 
penerimaan oleh golongan penggunanya (Wagner 2017), 
terutamanya bagi golongan kanak-kanak di mana 
pandangan ibubapa juga boleh menilai penerimaan alat 
tersebut (Bullen & Nicholas 2011).  Ciri-ciri ini telah 
diambilkira ketika pembentukan buku intervensi dan telah 
mendapat persetujuan oleh penilaian oleh pakar kandungan 
semasa penilaian dilakukan.

Kajian ini juga menunjukkan hasil yang serupa dengan 
kajian oleh Ruzita et al. (2007; 2013) di mana tahap 
pengetahuan subjek kumpulan intervensi telah meningkat 
secara signifikan (p<0.05) selepas subjek tersebut 
didedahkan kepada program intervensi yang telah 
dirancang dan dijalankan. Selain itu, keberkesanan program 
intervensi juga telah dibuktikan dalam kajian-kajian lepas 
seperti Chan et al. (2011) dan Lee (2011) yang menunjukkan 
peningkatan skor pengetahuan antara subjek program 
intervensi serta Mok et al. (2018) di mana program 
intervensi Juara Sihat membantu subjek yang berlebihan 
berat badan atau obes mengurangkan indeks jisim tubuh 
(IJT)-untuk-umur dan meningkatkan tahap aktiviti fizikal 
berbanding dengan pra-intervensi. Ini bermakna program 
intervensi yang bersesuaian dengan subjek (seperti media 
pendidikan bercetak) boleh menjadi cara komunikasi yang 
berkesan dalam pendidikan golongan awam (Paul et al. 
2004).

Kajian ini mempunyai beberapa limitasinya. 
Antaranya, subjek kajian ini terdiri daripada pelajar dari 
sebuah organisasi tadika sahaja dan berfokus pada kanak-
kanak di sekitar Kajang dan Bangi, yang majoritinya terdiri 
daripada kaum Melayu sahaja. Dengan itu, bagi mendapat 
hasil kajian yang dapat mewakili kelompok yang lebih 
besar, kajian akan datang sebaiknya mengambilkira 
pelbagai latar belakang organisasi tadika serta meliputi 
kawasan bandar dan luar bandar.

KESIMPULAN

Kajian ini mendapati buku interaktif yang disediakan 
meningkatkan pengetahuan pemakanan dalam kalangan 
subjek kajian Kumpulan Intervensi. Hal ini juga telah 
menunjukkan alat pendidikan visual dan interaktif 
berpotensi digunakan sebagai alat pengajaran topik 
pemakanan bagi kanak-kanak prasekolah. Dalam usaha 
mempertingkatkan pengetahuan tentang topik pemakanan 

dalam kalangan rakyat Malaysia, terutamanya zaman 
persekolahan, lebih kajian yang bertemakan alat pendidikan 
pemakanan haruslah dijalankan dalam kalangan kanak-
kanak kepelbagaian umur dan latar belakang bagi 
menghasilkan kajian yang lebih menyeluruh.

